Тема:   Зәйнәб Биишеваның ижадына арналған интеллектуаль уйын (кластан тыш сара).
Маҡсат: Зәйнәб Биишеваның тормошо һәм ижад юлы буйынса үткәндәрҙе иҫкә төшөрөү һәм нығытыу; әҙибәнең әҫәрҙәре нигеҙендә уҡыусыларҙа  халҡыбыҙ тарихына, телгә, хеҙмәткә һөйөү,ғәҙеллек, эшһөйәрлек,намыҫлылыҡ кеүек ыңғай  сифаттар тәрбиәләү; уҡыусыларҙың хәтерен, иғтибарлылығын, һөйләү телмәрен үҫтереү.
Йыһазландырыу: Зәйнәб Биишеваның портреты, китаптарынан күргәҙмә, әҫәрҙәре буйынса төшөрөлгән һүрәттәр, мультимедия проекторы, слайдтар,викторина һорауҙары.
Алдан әҙерлек: команда составына кермәгән 4 уҡыусыға эштәрҙе бүлеп биреү (1-биография, 2 – ижады,3 – “Башҡорт теле” шиғыры, 4 – “Һөнәрсе менән Өйрәнсек” хикәйәтенән көршәк тураһындағы өҙөк) 

Кластан тыш сараның алып барылыу тәртибе:
1-се уҡыусы Зәйнәб Биишеваның тормош юлы тураһында һөйләй:


Башҡортостандың халыҡ яҙыусыһы, Салауат Юлаев исемендәге Дәүләт премияһы лауреаты Зәйнәб Абдулла ҡыҙы Биишева 1908 йылдың 2 ғинуарында Башҡортостандың хәҙерге Күгәрсен районы Туйымбәт ауылында ерһеҙ крәҫтиән ғаиләһендә донъяға килә.Ата-әсәһенән бик йәшләй етем ҡала.Ауыл мәктәбен тамамлағандан һуң, 1924-1929 йылдарҙа ул Ырымбурҙағы башҡорт педагогия техникумында уҡый. 1929-1931 йылдарҙа Баймаҡ районы ауылдарында уҡытыусы булып эшләй.

1931 йылда ул Өфөлә уҡытыусылар белемен күтәреү курстарында уҡый һәм Башҡортостан китап нәшриәтенә эшкә ҡалдырыла.

1931-1934 йылдарҙа – Башҡортостан китап нәшриәте мөхәррире.


1934-1951 йылдарҙа төрлө гәзиттәрҙә, радиокомитетта редакторлыҡ вазифаһын башҡара, 1951 йылдан һуң – профессиональ яҙыусы.
2-се уҡыусы Зәйнәб Биишеваның ижады тураһында һөйләй:

Зәйнәб Биишева күп яҡлы талант эйәһе булды.Үҙенең төрлө жанрҙарҙа ижад ителгән әҫәрҙәре менән халҡыбыҙҙың рухи үҫешенә ҙур өлөш индерҙе.Башҡортостаныбыҙҙа ғына түгел,бөтә Рәсәй, бөтә Шәреҡ илдәрендә лә киң танылыу тапты.Уның әҫәрҙәре, рус, ҡаҙаҡ һәм башҡа телдәрҙә ҡат-ҡат баҫылып, юғары баһаға эйә булды.


“Яҡтыға” трилогияһы Башҡортостандың Салауат Юлаев исемендәге Дәүләт премияһына лайыҡ булды.Ижади хеҙмәттәре өсөн З.Биишеваға башҡорт әҙәбиәтендә тәү башлап Башҡортостандың халыҡ яҙыусыһы тигән юғары исем бирелде.


Слайд 1(уҡытыусы тасуири уҡый):
Мин белмәйем: ҡәнәғәтме Ерем?

Ҡәнәғәтме халҡым, дуҫтарым?

Тик ышанам: бушҡа йәшәне, тип

 Әйтә алмаҫ хатта дошманым!

 



Мин рухымдың аҫыл хазинаһын,

 Илем, һиңә биреп ҡалдырҙым.

 Беләгемде тик бер һинең өсөн,

 Һинең өсөн генә талдырҙым...


Оло әҙибәбеҙ Зәйнәб Абдулла ҡыҙы Биишева үҙенең ижады менән башҡорт әҙәбиәте күгендә яҡты йондоҙ булып балҡыны.Уның ижады – рухи байлығыбыҙ ул.Ошо байлыҡты күҙ ҡараһындай һаҡлайыҡ, сөнки унда башҡорттоң тормошо, ғөрөф-ғәҙәттәре, көнкүреше, аҡылы- барыһы, барыһы ла урын тапҡан.
Интеллектуаль уйын.

Алдан ике команда әҙерләнә (командалар составына  урта звенола уҡыусы балалар инә).Һорауҙар программала бирелгән әҫәрҙәр буйынса алына, улар тулыһынса уҡылырға тейеш.

Жюри ағзалары: әҙәбиәт уҡытыусылары, китапханасы.


Уйындың шарты: экранда 3 табличка , һәр айырым тема аҫтында 4-әр һорау.Ә ундағы һорауҙар һандар менән билдәләнгән була, шуға күрә команда һорауҙы  белмәйенсә генә һайлай.Әгәр ҙә команда үҙенә эләккән һорауға яуап бирә алмаһа,ул һорауға яуапты икенсе команда йә ҡарап ултырыусылар бирә ала.

Баһалау: жюри ағзалары  яуаптарҙың дөрөҫлөгөн, тулылығын иҫәпкә ала.

Иң юғары балл- 5. 
                                                                                                                                                                                                                      






Шиғырҙар буйынса һорауҙар:

1. “Башҡорт теле” шиғырында Зәйнәб Биишева туған телебеҙҙе нимәләр менән сағыштыра?
Яуап: Моң шишмәһе һандуғастай йырсы ла һин,


      Һығылма бил тал сыбыҡтай нәфис тә һин,


      Аллы-гөллө гөл-сәскәләй наҙлы ла һин,

      Әй илһамлы, әй хөрмәтле башҡорт теле.

      Күгәреп ятҡан Уралыңдай бай, йомарт һин,

      Серле ҡамыш ҡурайыңдай ҡарт, олпат һин,

      Күпте күргән сәсәнеңдәй йор, зирәк һин,

      Әй һөйөклө, әй ҡәҙерле башҡорт теле.

· 1-се карточка асылып, һорауға яуап алғандан һуң, алдан әҙерләнгән уҡыусы “Башҡорт теле” шиғырын тасуири итеп яттан һөйләп ишеттерә.

2. Зәйнәб Биишева бер шиғырында “мин яратҡан бик күп һөнәрҙәр бар, әммә йөрәгемдең гел түрендә ул бер үҙе” тип яҙа.Шиғырҙа ниндәй һөнәр эйәһе тураһында һүҙ бара?
Яуап:  Мин яратҡан бик күп һөнәрҙәр бар-


       Уҡытыусы, йырсы, төҙөүсе...


       Әммә йөрәгемдең гел түрендә


       Ул бер үҙе – иген игеүсе.
3. Зәйнәб Биишева бер шиғырында йәшәү тигән төшөнсәне нисегерәк аңлата?Йәшәү, уныңса, нимә ул?
Яуап:  Йәшәү –хеҙмәт, көрәш, үҫеш бит ул,


       Унан башҡа тормош юҡ миңә.


       Ҡул ҡаушырып түрҙә ултырырға


       Килмәнем бит, донъя, мин һиңә.

4.     “Элек заман һин бер үкһеҙ бала инең.

           Хәҙер көслө ир-арыҫлан, баһадир һин”. Был юлдар ниндәй шиғырҙан алынған һәм унда нимә тураһында һүҙ бара?

Яуап: Был юлдар  “Башҡортостан” тигән шиғырҙан алынған һәм унда Башҡортостан тураһында һүҙ бара.

“Дуҫ булайыҡ” повесы буйынса һорауҙар:

1. Ауылда үткән тәүге кистән һуң Юлдаш ниндәй һығымтаға килә?

Яуап:  Ул ошо кистә: “Һин уҡыйһыңмы, эшләйһеңме йәки йырлайһыңмы, көрәшәһеңме, ни генә эшләһәң дә, уны бына ошо Хәсән, Сәлмән бабайҙар, Хәмит ағайҙар шикелле бөтә йәнең-йөрәгең менән биреп башҡар.Шул саҡта ғына ул һинең үҙеңә лә, кешегә лә шатлыҡ килтерер.Күңел һалмай, яратмай, тырышмай, ярты-йорто башҡарылған эштән бер кемгә лә ҡыуаныс та, файҙа ла юҡ” тигән хәҡиҡәтте аңлай һәм быны һәр ваҡыт иҫтә тоторға үҙ-үҙенә һүҙ бирә.

2. “Их, ысын булһын ине өләсәйемдең был әкиәте...Юҡ, әле күренмәһә лә, мин уны барыбер бер ваҡыт күрермен.Өләсәйем әйткәнсә, иң батыр, иң тоғро, иң намыҫлы, иң ғәҙел егет булырмын да күрермен...”.Һүҙ нимә тураһында бара?
Яуап:  Зөләйха әбейҙең ысынды әкиәт итеп, әкиәтте тап ысын итеп һөйләп, кеше ышандыра торған ғәҙәте була.Ул малайҙарға Брагин тураһындағы булған хәлде лә ошолай әкиәт менән ысынды ҡушып, малайҙарға һөйләп бирә.Талҡаҫ күле төбөндә кисен ай яҡтыһында янып, баҙлап, алтын таштар ятыуы һәм уларҙы тик иң батыр, иң тоғро, иң ғәҙел, иң намыҫлы кешеләр генә күрә алыуы тураһында әйтә.
3. Ғәли ағай:
-Һинең арҡала мин бөгөн газетаға вәғәҙә иткән мәҡәләне яҙып бөтөрә алманым.


Ҡыҙырас:



-Ниңә яҙып бөтөрмәнең һуң, ни, атай?
Ни өсөн Ҡыҙырастың атаһы Ғәли ағай мәҡәләһен яҙып бөтә алмай?

Яуап: “Һинең насар уҡыуың минең бөтә эште боҙҙо.Мин бөгөн яңы технология хаҡында түгел, тик һинең насар уҡыусы, үҙемдең насар атай булыуым хаҡында ғына уйлай алдым,”- тип яуап бирә Ғәли ағай.

4. Нимә ул ҒШЭ?
Яуап:  “Ул – дуҫлыҡ, тырышлыҡ, ғәҙеллек, дөрөҫлөк...Кеше ошоларҙан ситкә китмәһә, донъяла бөтә теләгәнен эшләй ала.Уның йәшәүе мәғәнәле, бәхетле була икән.”

“Һөнәрсе менән Өйрәнсек” хикәйәте буйынса һорауҙар:
1. “Торғаны менән йәнле ҡомартҡы инде үҙе”. Был һүҙҙәр кем тураһында? Ни өсөн уны “йәнле ҡомартҡы” тип атап йөрөтәләр?

Яуап:  “Йәнле ҡомартҡы” – ул Хасбулат олатай, сөнки ул тарихи үткәндәр тураһында күп белә, өйөндәге һандығында бик күп ҡомартҡылар һаҡлай, ундағы һәр әйберҙең тарихын һөйләп бирә ала.

2. Һандыҡта һаҡланған ҡомартҡылар араһында бер ҡылыс та була.Ул ҡылыс кемдеке? Ни өсөн уның ҡынына арыҫлан менән күк күгәрсен төшөрөлгән?

Яуап: был ҡылыс Ҡаһым түрәнеке була.Төшөрөлгән һүрәттәр ҡылыстың эйәһе арыҫлан кеүек батыр йөрәкле, күк күгәрсен шикелле саф, изге күңелле кеше тигәнде аңлата.
3. Хасбулат олатайға “Һөнәрсе менән Өйрәнсек” хикәйәтен кем һөйләй?Хасбулат олатайға иҫтәлеккә ул нимә алып килә?

Яуап:  Аҡбулат исемле кавказ кешеһе була ул.Хасбулат олатайға иҫтәлеккә ул тау ҡыҙҙары һыу ташый торған иҫ киткес матур көршәк алып килә.

· 3-сө карточка асылып, һорауға яуап алғандан һуң, алдан әҙерләгән уҡыусы көршәк тураһындағы өҙөктө яттан һөйләй.
4. “Һәм бына бер саҡ иң бөйөк, баҫалҡы кешене иҫкә алырға тип йыйылып килгән халыҡ, уйламағанда, көршәктә ниндәйҙер үҙгәреш булыуын абайлап алған”. Ниндәй үҙгәреш тураһында һүҙ бара?
Яуап:  Көршәктә көтөлмәгән үҙгәреш барлыҡҡа килгән: унда тау ландышының ҡыяғынан “Өйрәнсек” тигән яҙыу менән күк буяу эҙһеҙ юғалған.Уның урынына хәҙер шатлыҡ йәше һымаҡ теремек һәм саф йымылдап, йәшел ҡыяҡҡа ҡан ҡыҙыл буяу менән яҙылған “Һөнәрсе” һүҙе балҡып сыҡҡан.
· Һәр команданан берәр уҡыусы сараны йомғаҡлап, Зәйнәб Биишеваның ижады тураһында ҡыҫҡа, әммә  йөкмәткеле сығыш әҙерләй.

Сығыштар әҙерләнгәнсе, Зәйнәб Биишеваның ижады буйынса сарала ҡатнашыусы барлыҡ уҡыусылар өсөн викторина үткәреү 

1-се һорау: яҙыусының тәүге хикәйәһе нисек атала?(“Гөрләүектәр араһында”)

2-се һорау: 14 йәшлек малайҙың фашистарға ҡаршы һуғышта күрһәткән батырлыҡтарын кәүҙәләндереүсе әҫәр нисек атала? (“Партизан малай”)

3-сө һорау: Юлдаш һәм Ҡыҙырас ниндәй әҫәрҙең геройҙары? (“Дуҫ булайыҡ”)

4-се һорау: “Дуҫ булайыҡ” повесындағы күл исеме (Талҡаҫ)

5-се һорау: “Дуҫ булайыҡ” повесындағы хәл-ваҡиғалар ниндәй ҡалала бара? (Октябрьский ҡалаһы)

6-сы һорау: “Һөнәрсе менән Өйрәнсек” әҫәренең жанры (хикәйәт)

7-се һорау: “Һөнәрсе менән Өйрәнсек” әҫәрендә ялған фашлана.Яҙыусы шуны ниндәй мәҡәлдәр менән әйтеп бирә. (“Ялғандың бото ҡыҫҡа”. “Ҡырын эш ҡырҡ йылдан һуң да беленә”)

8-се һорау: “Яҡтыға” трилогияһы ниндәй романдарҙан тора? (“Кәмһетелгәндәр”, “Оло Эйек буйында”, “Емеш”)

· Сығыштарҙы тыңлау.

· Жюри ағзалары командаларҙың мәрәйҙәрен һанай.Шулай итеп, еңеүсе команда  һәм шулай уҡ иң әүҙем ҡатнашыусы уҡыусы билдәләнә.
Уҡытыусының йомғаҡлау  һүҙе:


Шулай итеп, ҡәҙерле уҡыусылар, талантлы шәхесебеҙ Зәйнәб Абдулла ҡыҙы Биишеваның ижадына арналған сара аҙағына ла килеп етте.Уның беҙгә яҙып ҡалдырған рухи хазинаһын – бай телле, ҡыҙыҡ та, фәһемле лә әҫәрҙәрен уҡыйыҡ, өйрәнәйек, уларҙан үҙебеҙгә һабаҡ алайыҡ.
Шиғырҙар





“Дуҫ булайыҡ”





“Һөнәрсе менән Өйрәнсек”

